
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 1/2009 – Woensdag 14 Januarie 2009 – ngkn@iway.na
Staak asb versending van Feldmuis

	Hiermee Feldmuis se Griekwa-wens vir jou vir die nuwe jaar:

Ek wens lat jy vajaar moet kaalvoete rontloep! Nie oorlat jy ni skoene vir jouse twie voete hettie mar oorlat Jesus jou uit jouse sokkies loop seën het!


	Húlle is siek...
· Dit gaan stadig maar seker beter met Suiderhof se Gemeentebestuurder, Carin Basson, wie einde verlede jaar ’n ligte beroerte gehad het. Sy sal egter waarskynlik nie voor einde Februarie weer kan begin werk nie. 
· Manie le Grange (Finansiële Bestuurder hier by die Sinodale Kantoor) is weer op die been. Hy hoop om in April ’n spesialis in die RSA te gaan sien. 

	Dominee kry demissie...
· Aan die einde van 2008 het Neill Kemp (Otjiwarongo) in terme van Kerkorde Art 12.7.2 demissie ontvang by die Kerkraad.


Sondag Onder die Kameelboom
  TC "Sondag Onder die Kameelboom" \f C \l "1" 
Wat moet ons uit ‘n geloofshoek sê oor al die dinge wat besig is om in die wêreld te gebeur? Moet ons moedeloos wees en handdoek ingooi, of moet ons die uitdagings trompop storm? Die Kameelboom-gesprekke skop op 18 Januarie af met hierdie aktuele vrae. Onder die Kameelboom is ‘n inisiatief van die NG Kerk Namibië wat Sondae om 12:00 op Kanaal 7 uitgesaai word.
Na inhoud 
Predikante-konferensie: keuse tussen 3 VBO-kursusse TC "Predikante-konferensie: keuse tussen 3 VBO-kursusse" \f C \l "1" 
Dominee, jy sal uit 3 kursusse kan kies wanneer jy inskryf vir Februarie se predikante-konferensie. Al drie is geakkrediteer by die Algemene Sinode se Voortgesette Bedieningsontwikkelingsprogram, en dit word van 23 – 27 Februarie 2009 by Hodygos aangebied.


Die drie kursusse is Missionêre Gemeentewees (aangebied deur Frederick Marais), Narratiewe Pastoraat (aangebied deur Deon Bruwer) en Geloofsvorming (aangebied deur Gys van Schoor).

Nadere besonderhede oor die konferensie volg binnekort.
Na inhoud
Pastorie-seun word dominee TC "Pastorie-seun word dominee" \f C \l "1" 
Ernst Coetzee, middel-spruit van Willie en Marina (Pionierspark) het ’n beroep aanvaar na Windhoek-Eros nadat hy verlede jaar op Stellenbosch gelegitimeer is. Hy word DV op 1 Februarie met oplegging van hande bevestig.

· Laasjaar vertel Feldmuis toe mos van De Wet Strauss wat die ander pastorie-seun in die bediening is. Dankie aan die lesers wat Feldmuis herinner het aan nog twee Namibiese pastorie-seuns wat bediening toe is: Rudi Buys (seun van Gerhard en Claudette Buys) en wyle Stephan Louw (seun van Willem en Louisa Louw). 

Na inhoud
VGK-Kollega sterf ná hartaanval TC "VGK-Kollega sterf ná hartaanval" \f C \l "1" 
Ds Carlos Chipeio, Portugees-sprekende dominee van die VGK wat op Rundu veral onder Angolese gewerk het, is verlede Vrydag ná ’n hartaanval in Windhoek oorlede. Carlos was 55 jaar oud en laat sy vrou en 6 kinders agter. Daar word Vrydag om 18:00 ’n roudiens in Windhoek-gemeente vir hom gehou. Die teraardebestelling sal Saterdag vanuit sy huis in Windhoek wees.
Na inhoud
Dr Dirk Viljoen is “huistoe” TC "Dr Dirk Viljoen is huistoe" \f C \l "1" 
Dit is met groot hartseer dat ons verneem het van die skielike afsterwe van Oom (dr) DirkViljoen [emeritus PSD in Algemene Sinodale Diens met opdrag Dooplidmate asook vorige skriba van die Algemene Sinode] op 12 Januarie 2009 in sy meenthuis by Huis Herfsblaar in Pretoria. Die begrafnis vind DV Vrydag 16 Januarie om 10:00 by die NG Gemeente Hartbeesspruit-Queenswood plaas.
Na inhoud
Mediesefonds sorg vir lede TC "Mediesefonds sorg vir lede" \f C \l "1" 
Hoewel Namibia Medical Care nie ’n verpligte mediesefonds vir werknemers van die NG Kerk is nie, behoort die meerderheid dominees tog aan dié fonds. In die eerste ses maande van 2008 het NMC ’n totaal van N$1,761,532.20 aan diensverskaffers uitbetaal vir dienste gelewer aan “NG Kerk-lede” van die Fonds. Van die 43 lede wat geregistreer is vir chroniese medikase, word 37% behandel vir hoë bloeddruk en hoë cholesterol. Depressie en gemoedsverteurings is die oorsaak vir 9% van hierdie lede se registrasie. 


Dít blyk uit ’n Managed Health Care Report wat NMC in Desember aan die Sinodale Kantoor voorsien het. Die verslag werk net met getalle – geen name word verstrek nie. Daar is derhalwe geen moontlikheid vir verbreking van vertroulikheid oor enige lid se mediese toestand nie.

Vir die tydperk 1 Januarie tot 30 Junie 2008 het NMC ’n bedrag van N$607,454.22 aan hospitalisasie-voordele uitbetaal ten opsigte van NG Kerk-lede. Dit verteenwoordig 34% van alle uitbetalings. Die vier hoogste uitbetalings het gewissel tussen N$57,000 en N$92,000 en was vir hospitalisasie as gevolg van onkologie, gewrigsvervanging en cardio-vaskulêre prosedures. 


In terme van die Additional Hospital Benefit van NMC, is in-hospitaal kostes vir dokters wat meer vra as wat NAMAF voorskryf, tot 125% van NAMAF-tariewe uitbetaal. ’n Bedrag van N$58,334.55 is hieraan bestee in die eerste ses maande van 2008.


Aptekers-eise vir dieselfde tydperk het N$308,381.78 (of 18% van totale eise) beloop terwyl aan Algemene Praktisyns N$209,806.31 (of 18% van totale eise) uitbetaal is.


Die hoë voorkoms van hipertensie en gemoedsversteurings by dominees dui waarskynlik op die hoë stres waaronder hulle werk. Daarom is dit belangrik dat elke dominee verantwoordelikheid moet aanvaar vir sy gesondheid deur genoeg te rus. Kerkrade moet hierin ’n leidende rol speel. Daar is oor die algemeen te veel opgehoopte verlof tot krediet van predikante!

Na inhoud
Noodroep van ‘n kwadrupleeg TC "Noodroep van ‘n kwadrupleeg" \f C \l "1" 
Sarel Swart, ’n kwadrupleeg, is ‘n gebore Namibiër wat tans in Johannesburg woon. Hy het sy nek gebreek in n motor-ongeluk en sit in n gemotoriseerde rolstoel. Sarel vertel dat hy in Durbanville in ‘n “quad-huis” gewoon wat hulle as kwadrupleë self bestuur het. 


In ’n briefie wat via Kanaal 7 by die Sinodale Kantoor uitgekom het, steek Sarel voelers uit na die mate waarin daar enersyds ’n behoefte aan, en andersyds moontlike finansiële ondersteuning vir die vestiging van ‘n “quad-huis” in Namibië sal wees. 


Sarel skryf: “Dit was een groot vreugde om tussen mense te woon wat jou en jou situasie verstaan. Die huis is met hulp en donasies van die gemeenskap gebou en onderhou. Ons het ook fondsinsamelings-projekte gehad om onsself te onderhou en mekaar geondersteun. Ek glo elke kwadrupleeg streef daarna om onafhanklik te lewe en sy/haar eie besluite te neem.


“Volgens ek verstaan is daar nie n quadhuis in Namibia nie en ook nie n kwadruplegiese vereniging nie. Daar is verseker kwadrupleë wat in so ‘n tehuis sal wil gaan woon en aan ’n vereniging sal wil behoort. Ek wil ook baie graag terug gaan Namibië toe, maar as ek nie in n groeps-huis kan gaan bly nie is ek gestrand hier in Gauteng. Ek ontvang n werkspensioen maar dis te min om alles te kan bekostig.”

Skakel gerus met Sarel self as hierdie saak jou dalk aanspreek. Sy kontak-besonderhede is Tel: + 27 11-867 1658; Sel: +27 82 489 7127; E-pos: sarel.swart@gmail.com
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World
Asië: Oppervlakte 31,829,200 vk.km. ongeveer 23.5% van die wêreld se oppervlakte, uitgesluit Rusland, met die Trans-Kaukasiese state (Armenia, Azerbaijan & Georgia) en die Westelike Asïatiese en midde Oosterse lande ingesluit. Ongeveer 3,550 etniese mensegroepe woon in die gebied, wat meer as 80% van die wêreld se mins bereikte mensegroepe insluit. Daar is ongeveer 2,240 verskillende tale waarvan net 110 ‘n volledige Bybelvertaling het, nog 199 het die NT en in 380 is daar vertalingswerk aan die gang. Groot verskille in welvaart en ontwikkeling. Ryk (Japan, Brunei, Singapore, Hong Kong, Golf State) en arm (Bangladesh, Nepal, dele van Indië, Sjina en Indonesië). Die lande is die bakermat van die groot nie-Christelike godsdienste, Islam, Hindoïsme, Buddisme, Shintoïsme, Taoïsme, ens. Die streek gaan steeds gebuk onder gewapende geweld. Die Koreaanse, Vietnamese, Afghaanse en Golf oorloë, die grensgeskille tussen Indië en Pakistan, Pakistan en Bangladesh se geskille, die geskille tussen noord en suid Korea, Sjina en Taiwan, ens. Gedurende die sg Koue Oorlog het 32 state gebuk gegaan onder kommunistiese konflikte en/of regerings. Dit is steeds die mees gemilitariseerde streek ter wêreld. Asië is die plek waar daar die meeste konflikte is ter wêreld. Die invloed van godsdiens op nasionale en internasionale politieke ontwikkelinge groei steeds. Daar is ‘n groeiende bedreiging vir godsdiensvryheid en etniese harmonie in die streek. Asië is die enigste kontinent waar Christendom nie die grootste godsdiens is nie en bly die grootste uitdaging vir evangelisasie. Muslim 24.69%; Hindu 22.08%; nie-Godsdienstig 19.16%; Buddis/ander 10.70%;Sjinese godsdienste 10.36%; Christen 8.58%; Tradisioneel etniese godsdienste 2.43%; Sikh 0.53%; Joods 0.13%; Baha'i 0.09%; Ander 1.19%.

Loof die Here vir: 1 Die geweldige groei van die kerk van net oor 2% in 1900 tot oor die 8% in 2000. Die groei van die laaste twee dekades van die vorige eeu veral, was ongelooflik en duur voort. Die grootste groei word in Sjina en Indië, met Nepal, sentraal Asië en Mongolië ‘n kortkop agter hulle, beleef - ten spyte van vervolging en teenstand in al daardie lande. 2 Die vestiging van kerke in lande wat lank geslote was soos Mongolië, Kazakhstan, Kyrgyzstan, Uzbekistan, Turkye en die daarstel van klein openinge na verskeie ander. Daar is tans slegs vier lande waar daar geen bekende regmatige Christelike gemeentes bestaan nie, te wete die Maldives, Saudi Arabië, Afghanistan en Noord Korea (maar in elk is daar wel volgelinge van Christus en / of buitelandse groepe wat informeel byeenkom.). 3 Suid Korea se volwassewordende kerk wat ‘n baie sterk sendingbewussyn het en talle sendelinge uitstuur jaarliks. Dit is ook die land waar alles groot gedoen word i.t.v. kerkwees! 4 Indonesië is die eerste oorwegend Muslim land waar baie Muslims bekeer geraak het tot die Christendom. 

Tree in vir: 1 Die areas van konflik; die midde-ooste; Israel / Palestynse konflik veral in Gaza; die Iraq oorlog; Afghanistan, dreigende konflik in Iran; en Pakistan (lg tans gebuk onder interne onrus) en die Kashmir konflik met Indië; 2. die konflik binne Islam tussen Sunnie en Shia ekstremiste wat verskeie lande destabiliseer; daarmee saam die stygende tendens om Jihad te misbruik vir politieke oogmerke soos deur Hamas en Al Quaida; 3. Die groeiende huiskerkbeweging in Sjina wat die kerk dramaties laat groei, maar met vervolging bedreig word; 4. Letterlik miljoene gelowiges wat die vrylik kan aanbid nie en selfs in die geheim hul godsdens moet uitleef, asook sendelinge wat onder dekmantel van ander nerings sendingwerk doen; 5. Mordegai en Toinette Rossouw van Windhoek Moedergemeente wat tans in Phnom Phen in Kambodja sendingwerk doen; bid dat hulle die taal sal aanleer en vir hulle inheemse medewerkers. 
Na inhoud 

Giggel TC "Giggel" \f C \l "1" 
Ek is baie siek! Die dokter sê dis as gevolg van drank, son, vrouens en verkeerde kos. Ek’s nogal verlig. Ek was bang dis my eie skuld.
Na inhoud
Met Feldstraat-liefde
Die Feldmuis
Kuier ook op ons webblad [image: image1.png]

